
JAMIYATDA EKOSENTRIK DUNYOQARASHNI 

SHAKLLANTIRISHNING IJTIMOIY AHAMIYATI 
  

 

A.Bayeshanov 

Guliston davlat universiteti 

“Ijtimoiy fanlar” kafedrasi o‘qituvchisi 
 

Annotatsiya: Maqolada antroposentrik dunyoqarashdan voz kechib, ekosentrik 

dunyoqarashga o‘tishning ijobiy tomonlari, ekosentrizmni jamiyat ekobarqarorligidagi ahamiyati, 

shakllantirish mexanizmlari ochib berilgan. 

Kalit so‘zlar: ekosentrizm, ma’naviy chegara, ekobarqarorlik, perseptiv-affektiv, kognitiv 

component, ekologik xavfsizlik. 
 

XI asr insoniyat uchun mislsiz rivojlanish, texnologik yuksalish asri bo‘ldi deyish mumkin. 

Insoniyatning intellektual qudrati nanotexnologiyalar, suniy intellektning yaratilishi, 

koinotni o‘rganish jarayonidagi yutuqlarda namoyon bo‘lmoqda. Lekin, farovon yashash 

ilinji va resurslardan cheksiz foydalanishga bo‘lgan harakatlar ona zaminimizni halokat sari 

yetakladi. To‘g‘rirog‘i ekologik bumerang1 ishga tushdi desak bo‘ladi. Antropogen omillar ta’siri 

tabiat regeneratsiyasi imkoniyatlari bilan hisoblashib o‘tirmadi. Natijada, tabiat o‘zining tabiiy 

ofatlari, iqlim o‘zgarishi, bioxilma-xillikning yo‘qolishi kabi jarayonlari bilan odamzodga javob 

qaytara boshladi. Endilikda odamzod ko‘nikib ulgurgan antroposentristik dunyoqarash o‘zini 

oqlamay qo‘ydi. O‘rniga yangi tabiatni asrab-avaylashga qaratilgan, odamzodni uning bir qismi 

sifatida qarovchi ekosentristik dunyoqarashga ehtiyoj sezila boshladi. Tabiat odamlardan, ularning 

cheksiz ehtiyojlariyu, adoqsiz tajribalaridan charchadi. Professor David Orr ta’kidlaganidek: 

“Oddiy haqiqat shundaki, sayyoramizga ko‘proq “muvaffaqiyatli” insonlar kerak emas. Lekin u 

tinchlikparvarlarga, shifokorlarga, tiklovchilarga, hikoyanavislarga va har qanday turdagi 

oshiqlarga (tabiatni sevuvchilarga) qattiq muhtojdir. Unga o‘z joylarida munosib yashaydigan 

odamlar kerak. Unga dunyoni yashash uchun qulay va insonparvarlashtirish yo‘lidagi kurashga 

qo‘shila oladigan ma’naviy jasoratli insonlar kerak”2. 

Ekosentrizm so‘zi ikki so‘zning birikuvidan(eko+sentrizm) hosil bo‘lgan bo‘lib, “Eko-oikos” 

– uy, makon, vatan, “sentrizm-centre” – markaz,  ya’ni tabiatni markaziy o‘ringa qo‘yuvchi, 

tabiatning barcha tirik organizmlari teng ahamiyat kasb etuvchi, yashash va rivojlanishga haqli, 

inson ham shular qatori tabiatning bir qismi deb hisoblovchi dunyoqarash shakli. 

Bugungi global ekologik muammolar kuchayib, tobora chigallashib borayotgan bir davrda 

ekologik xavfsizlikni ta’minlash va ekobarqarorlikka erishish eng muhim hayotiy zaruriyatga 

aylanib bormoqda. Ekologik xavfsizlikka faqatgina davlat tomonidan ko‘rilayotgan chora-tadbirlar, 

huquqiy yechimlar bilan erishib bo‘lmaydi. Avvalo, jamiyat va uning a’zolarini dunyoqarashini 

o‘zgartirish lozim. Antroposentristik dunyoqarash sarqitlaridan holi, ekosentristik ongni 

shakllantirish lozim.  

Rus olimlari Sergey Deryabo va Vitold Yasvin tabiatga bo‘lgan subyektiv munosabatning 

tuzilishini 4 ta komponentga ajratishgan3 bo‘lib, jamiyat ekosentrik dunyoqarashni shakllantirish 

masalalarini aynan shu prizma asosida tahlil etish maqsadga muvofiq bo‘ladi. Bu o‘z navbatida 

jamiyatda ekologik xavfsizlikni ta’minlashning ichki ishlash mexanizmini ochib berishga xizmat 

qiladi. 

Perseptiv-affektiv komponent-hissiy idrok deyish mumkin. Bunda inson tabiat va uni 

go‘zalliklaridan estetik zavq tuyadi. Antroposentrik ya’ni inson va uning ma’nfaatlarini ustun 

                                                           
1 BUMERANG (ing. boomerang) — qad. otish quroli. Bukilgan yogʻochdan yasalgan, koʻpincha oʻroqsimon shaklda 

boʻladi. Bumerang otilganda, aylanib, yana otuvchining oʻziga qaytib keladi. O`zbekiston milliy entsiklopediyasi.” 

O`zbekiston milliy entsiklopediyasi “davlat ilmiy nashriyoti. – Toshkent-2001. – B.: 248 
2 https://www.context.org/iclib/ic27/orr/ 
3 Дерябо С. Д., Ясвин В. А. Экологическая педагогика и психология. — Ростов-на-Дону: Феникс, 1996. — 480 с. 

qo‘yuvchi dunyoqarashdan farqli o‘laroq, o‘zi kabi tabiatning boshqa tirik va notirik organizmlarini 

seva boshlaydi. Agar jamiyatda tabiat bilan hissiy yaqinlik uyg‘onsa, tabiatga zarar yetkazishdan 

tiyiladi. Unga ozor berishga “ma’naviy chegara” qo‘yadi deyish mumkin.  

Kognitiv komponent – bilim va tushunchalari darajasi. Bu o‘z ichiga inson o‘zlashtirgan 

barcha ekologik bilimlarni oladi. Bu bilimlar tizimli fikrlar asosini tashkil etishi kerak.  Inson 

tabiatdagi biror bir turning yo‘qolishi yoki unga ko‘rsatilgan har qanday salbiy ta’sir ekologik 

muvozanatini buzulishiga, tabiiy ofatlar, iqlim o‘zgarishini odamzod hayotiga ta’sirini anglab 

yetadi. Bunda jamiyatning bilim darajasi yuqori bo‘lsa ekologik xavf-xatarlardan ogoh bo‘ladi, 

ekologik barqarorlikka intiladi. 

Amaliy-konativ component - harakat va ko‘nikmalar darajasi bo‘lib, bilimdan amaliy 

ko‘nikmalarga, harakatlarga o‘tish nazarda tutiladi. Ekosentrik dunyoqarashda tabiatga nisbatan 

amaliy faoliyat uni bo‘ysindirish emas, uyg‘unlikka erishish tamoyiliga asoslanadi. Tabiatga 

munosabat usullari, texnologiyalari shunga moslashib boradi. Jamiyat a’zolari endilikda 

resurslardan oqilona foydalanishga intilib, tabiatga nisbatan iste’mol madaniyatini o‘zgartiradi. 

Tabiatni tiklanish jarayoniga ko‘maklashadi. Ekologik inqirozlarga qarshi aniq, amaliy harakatlar 

qiladi. 

Postulat-ixtiyoriy-amaliy komponentni qadriyatlarga asoslangan ijtimoiy faollik darajasi 

deyish mumkin. Odam ekologik dunyoqarashidan kelib chiqib, tabiatga bo‘lgan munosabatini 

boshqalarga qanday targ‘ib qilishi, o‘z pozitsiyalarini jamiyatda qanday himoya qilishi nazarda 

tutiladi. Jamiyatning ekologik etikasini eng yuqori darajasi deyish mumkin. Inson atrof-muhitga 

ehtiyotkorona munosabatda bo‘lishi bilan birga, boshqalardan ham shuni talab qiladi. Jamiyatda 

jamoatchilik nazorati kuchayadi. Postulat drajasi shakllangan jamiyatda ekologiyaga yetkazilgan 

har qanday huquqbuzarlikka nisbatan keskin, murosasiz muhit yaratiladi. Bu ijtimoiy mexanizm 

ekologik barqarorlikni ta’minlashda muhim o‘rin tutadi. 

Xulosa o‘rnida aytish mumkinki, Rus olimlari Sergey Deryabo va Vitold Yasvin modeli 

prizmasi nuqtai-nazaridan qaraganda ekosentrik dunyoqarash bu oddiy va shunchaki tabiatni sevish 

va zavqlanish emas. Balki, tabiatni ham huddi inson kabi subyekt deb his qilish, uning muvozanatli 

qonunlarini anglab yetish, zarar yetkizmasdan yashash va bunday munosabatni jamiyatning 

ekologik axloqiy qadriyatlari va turmush tarzini asosi deb tan olishdir. 

